RELACION

PËR

PROJEKTLIGJIN 
“PËR KONTABILITETIN NË SEKTORIN PUBLIK”
I. QËLLIMI I PROJEKT-AKTIT DHE OBJEKTIVAT QË SYNOHEN TË ARRIHEN

Ministria e Financave po drejton zbatimin e reformës së përmirësimit të raportimit financiar dhe kontabilitetit në sektorin publik, në përputhje me standardet dhe praktikat e mira ndërkombëtare, me mbështetjen e Bankës Botërore (në vijim BB), duke përmirësuar kornizën ligjore, me qëllim rritjen e cilësisë së raportimit financiar në vend.
Ky projektligj ka për qëllim krijimin e një kuadri të unifikuar, të qëndrueshëm dhe bashkëkohor ligjor për kontabilitetin publik në Republikën e Shqipërisë. Aktualisht, kontabiliteti publik në vend rregullohet përmes një sërë udhëzimesh (si udhëzimi nr.8, datë 09.03.2018, udhëzimi nr.5, datë 21.02.2022, udhëzimi nr.30, datë 27.12.2011 etj.), të cilat, ndonëse kanë mundësuar funksionimin e sistemit kontabël publik, nuk përbëjnë një bazë ligjore të plotë. Në mungesë të një ligji të posaçëm, rregullimi i procesit kontabël publik mbështetet në akte nënligjore, duke krijuar boshllëqe në raport me kërkesat e qartësisë, transparencës dhe përgjegjshmërisë financiare që kërkon menaxhimi i financave publike. Ky projektakt synon të ngrejë bazën ligjore të kontabilitetit publik në nivel ligji, duke përcaktuar qartë parimet, rregullat, përgjegjësitë dhe detyrimet e njësive publike në lidhje me mbajtjen e kontabilitetit dhe raportimit financiar.
Projektakti synon:
1. Përcaktimin e kuadrit rregullator për kontabilitetin e sektorit publik në Republikën e Shqipërisë, në përputhje me standardet ndërkombëtare të kontabilitetit për sektorin publik (IPSAS).

2. Rregullimin e procesit të mbajtjes së kontabilitetit, si dhe të përgatitjes, paraqitjes dhe publikimit të pasqyrave financiare vjetore, individuale dhe të konsoliduara, nga njësitë e sektorit publik.

3. Përcaktimin e strukturave përgjegjëse për mbajtjen e kontabilitetit, përgatitjen dhe paraqitjen e pasqyrave financiare, rolet dhe funksionet e tyre.
4. Rritjen e transparencës dhe llogaridhënies në përdorimin e fondeve publike, duke garantuar raportime të standardizuara dhe të verifikueshme. 

Sa më sipër, duke pasur si qëllim kryesor përmirësimin e cilësisë së raportimit financiar dhe përafrimin e mëtejshëm të kuadrit rregullator të fushës së kontabilitetit dhe raportimit financiar të vendit tonë me praktikat më të mira, Ministria e Financave ka iniciuar ndërmarrjen e aktiviteteve në kuadër të hartimit të ligjit mbi kontabilitetin dhe raportimin financiar të sektorit publik. 
Realizimi i këtij objektivi, do të bëjë të mundur rritjen e cilësisë dhe të përgjegjshmërisë së kontabilistëve të sektorit publik. Në të njëjtën kohë, raportimi financiar i shëndoshë dhe transparent luan një rol kyç në rritjen e besimit të investitorëve të brendshëm dhe të huaj, si një kriter i rëndësishëm për inkurajimin e investimeve, inovacionit dhe rritjes ekonomike në vend. 
II. VLERËSIMI I PROJEKTA-KTIT NE RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektakti përputhet me Strategjinë Kombëtare për Zhvillim dhe Integrim Europian 2030 (SKZHIE 2030), duke qenë se kjo strategji thekson rolin kyç të sistemit të financave publike në promovimin e transparencës, llogaridhënies, disiplinës fiskale dhe efikasitetit në menaxhimin dhe përdorimin e burimeve publike. Vizioni dhe prioritetet e SKZHIE 2030 sa i takon rritjes ekonomike marrin në konsideratë, ndër të tjera, vizionin e Bashkimit Evropian për të garantuar zhvillimin e një ekonomie konkurruese dhe rritjen e transparencës.
Gjithashtu, ky projekt lidhet edhe me objektivat e parashikuar në Strategjinë dhe Planin e Veprimit të Financave Publike. Bazuar dhe në prioritetet e reformës nga ana e qeverisë, janë parashikuar një sërë masash në Strategjinë e Menaxhimit të Financave Publike (2023-2030), konkretisht në shtyllën 4 të saj “Kontabiliteti dhe Menaxhimi i Zbatimit të Buxhetit”, fokusuar në:
· Zhvillimin e kuadrit ligjor dhe rregullator për reformat e kontabilitetit;

· Përmirësimi i funksionaliteteve të SIFQ për të absorbuar reformat e kontabilitetit;

· Përgatitja, ofrimi dhe institucionalizimi i zhvillimit të kapaciteteve të kontabilistëve për të absorbuar reformat e kontabilitetit.

· Finalizimi i reformës për regjistrimin e aseteve për qëllime kontabiliteti.

Ndryshimet e propozuara janë në përputhje me programin e qeverisë dhe me praktikat më të mira të Bashkimit Evropian në këtë fushë.
III. ARGUMENTIM I PROJEKT-AKTIT LIDHUR ME PËRPARËSITË, PROBLEMATIKAT, EFEKTET E PRITSHME

Duke pasur si qëllim kryesor harmonizimin e praktikave kontabël, përafrimin e mëtejshëm të kuadrit rregullator të fushës së kontabilitetit dhe të raportimit financiar të vendit tonë me praktikat më të mira ndërkombëtare, dhe në mbështetje të problematikave të evidentuara në çështjet e organizimit të punës së kontabilistit për njësitë ekonomike, veçanërisht për njësitë ekonomike me interes publik, ndryshimet kryesore të ligjit lidhen me këto fusha kryesore:
· Krijim i një baze ligjore të unifikuar; për herë të parë, kontabiliteti publik trajtohet në nivel ligji, duke zëvendësuar qasjen e fragmentuar me një kornizë të plotë dhe të detyrueshme ligjore. Kjo rrit sigurinë juridike, përcakton parime të qarta dhe krijon një hierarki normative të qëndrueshme, që do të mundësojë zhvillimin e mëtejshëm përmes akteve nënligjore më të detajuara;
· Harmonizimi me standardet ndërkombëtare të kontabilitetit të sektorit publik (SNKSP); projektakti bazohet në parimet e tyre, duke u lehtësuar krahasueshmëria ndërkombëtare e të dhënave financiare dhe do të përmirësohet transparenca fiskale në zbatim edhe të kërkesave të organizatave ndërkombëtare si FMN, Banka Botërore etj;
· Përmirësimin e cilësisë dhe krahasueshmërisë së raporteve financiare; forcimi i mëtejshëm i zbatimit të standardeve ndërkombëtare të raportimit financiar. Në fushën e kontabilitetit të shoqërive tregtare, Shqipëria ka bërë hapa të konsiderueshëm drejt përafrimit të legjislacionit të saj me Standardet Ndërkombëtare të Raportimit Financiar (SNRF). Projektakti i propozuar do të përmirësojë akoma më tej cilësinë e raportimit financiar në vendin tonë duke qenë se trajton gjithë pjesën e sektorit publik që më parë nuk mbulohej nga një ligj i mirëfilltë.
Projektligji i propozuar për kontabilitetin e sektorit publik do të ndikojë pozitivisht, duke kontribuar në përmirësimin e kuadrit ligjor të raportimit financiar. Përfitimet kryesore janë, si më poshtë vijon:

· Rritje e transparencës dhe llogaridhënies nga të gjithë aktorët e përfshirë në raportimin financiar;

· Cilësi e përmirësuar e pasqyrave financiare;

· Forcim i mëtejshëm i zbatimit të standardeve ndërkombëtare të raportimit financiar në sektorin publik (SNKSP), që do të sjellë harmonizimin e kësaj fushe me praktikat më të mira ndërkombëtare;

· Përcaktim i qartë i roleve institucionale; projektligji përcakton në mënyrë të qartë strukturat përgjegjëse për mbajtjen e kontabilitetit, si dhe rolin e Ministrisë së Financave (si autoriteti kompetent për hartimin, zhvillimin dhe zbatimin e politikave të kontabilitetit publik) në mbikëqyrjen e zbatimit të tij.
· Forcimi i kontrollit të brendshëm; përmes raportimit të standardizuar dhe dokumentimit më të mirë të ngjarjeve ekonomike, ligji do të ndihmojë në rritjen e efektivitetit të kontrollit të brendshëm financiar. Kjo do të çojë në reduktimin e gabimeve, abuzimeve dhe pasaktësive, duke përmirësuar integritetin financiar në nivel institucional.

Efektet e pritshme nga zbatimi i ligjit do të jenë:
· ligjore; pasi ky projektakt krijon një bazë të re ligjore që unifikon dhe zëvendëson aktet nënligjore ekzistuese.
· juridike dhe sistemike; pasi ligji kontribuon në harmonizimin horizontal të kuadrit ligjor që rregullon menaxhimin e financave publike, duke integruar parimet e kontabilitetit me ato të kontrollit të brendshëm financiar dhe auditimit. Ai siguron koherencë ndërmjet nivelit ligjor dhe atij nënligjor, duke reduktuar mbivendosjet dhe boshllëqet rregullatore që ekzistonin më parë.
· të transparencës dhe llogaridhënies publike; pasi zbatimi i këtij ligji rrit aksesin në informacionin financiar të njësive publike, përmirëson cilësinë e raportimit financiar dhe krijon bazën për mbikëqyrje më efektive nga autoritetet përkatëse.

· institucionale; pasi projektakti do të përmirësojë koordinimin ndërmjet Ministrisë së Financave dhe institucioneve buxhetore. Gjithashtu do të qartësojë kompetencat dhe përgjegjësitë institucionale në raport me mbajtjen e kontabilitetit dhe përgatitjen e pasqyrave financiare.

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji “Për kontabilitetin në sektorin publik”, është hartuar në mbështetje të nenit 78 dhe 83, të Kushtetutës së Republikës së Shqipërisë. Është në përputhje të plotë me Kushtetutën dhe me legjislacionin tjetër organik në fuqi në Shqipëri.
V. VLERËSIMI I SHKALLËS SË PËRAFRIMIT ME ACQUIS COMMUNATUAIRE (PËR PROJEKT-AKTET NORMATIVE)

Projektligji nuk synon përafrimin specifikisht me një akt të veçantë të acquis të Bashkimit Evropian. Projektligji mbështetet në praktikat më të mira të fushës.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Qëllimi i këtij kapitulli është të japë shpjegime për çdo nen ose grup nenesh të lidhura tematikisht, duke evidentuar risitë, qëllimin normativ, institucionet zbatuese dhe ndikimin praktik në proceset e kontabilitetit dhe raportimit financiar publik, që sjell projektligji “Për kontabilitetin në sektorin publik”, i cili përbëhet nga 6 krerë dhe 32 nene.

KREU I – Dispozita të përgjithshme (Nenet 1–4)

Neni 1 - Qëllimi 
Ky nen përcakton se ky ligj ka për qëllim të sigurojë një sistem të unifikuar, të besueshëm dhe transparent të kontabilitetit në sektorin publik, në funksion të përmirësimit të raportimit financiar, rritjes së përgjegjshmërisë në përdorimin e fondeve publike dhe harmonizimit me standardet ndërkombëtare.
Neni 2 – Objekti

Në nenin 2 përcaktohet se ky ligj ka për objekt:

a) përcaktimin e kuadrit rregullator për kontabilitetin në sektorin publik në Republikën e Shqipërisë;

b) rregullimin e procesit të mbajtjes së kontabilitetit, përgatitjes, paraqitjes dhe publikimit të pasqyrave financiare vjetore, individuale dhe të konsoliduara, nga njësitë e sektorit publik;

c) përcaktimin e strukturave përgjegjëse për mbajtjen e kontabilitetit, përgatitjen dhe paraqitjen e pasqyrave financiare, rolet dhe funksionet e tyre.

Neni 3 – Fusha e zbatimit

Ky nen identifikon me qartësi institucionet zbatuese të ligjit dhe përcakton kufijtë e fushës së zbatimit:
· Njësitë e qeverisjes qendrore: ministritë, institucionet qendrore, agjencitë dhe institucionet e  pavarura të krijuara me Kushtetutë ose me ligj;
· Njësitë e vetëqeverisjes vendore: bashkitë, këshillat e qarqeve dhe institucionet në varësi të tyre;
· Fondet speciale dhe njësitë e projekteve të financuara nga ndihma e huaj ose kreditë.
Në këtë mënyrë, ligji përfshin të gjithë sektorin publik të kuptuar si “qeverisje e përgjithshme” sipas sistemit të klasifikimit të FMN-së (GFS 2014). Dispozita ndan qartë edhe entitetet që nuk janë subjekt i drejtpërdrejtë i këtij ligji (si p.sh. shoqëritë tregtare me kapital shtetëror), por që përfshihen në konsolidimin e pasqyrave financiare kur kontrollohen nga njësi publike. Pra, ky nen, vendos bazën për përkufizimin e mëvonshëm të njësisë raportuese, kontrolluese dhe të kontrolluar.

Neni 4 – Përkufizime

Ky nen përmban terminologjinë themelore mbi të cilën ndërtohet i gjithë ligji.

Ai përkufizon konceptet kyçe:
· “Njësi raportuese” – çdo entitet publik që ka detyrim të mbajë kontabilitet dhe të përgatisë pasqyra financiare individuale e të konsoliduara, në përputhje me dispozitat e këtij ligji;

· “Rregullat e Kontabilitetit Publik” – janë rregullat që përcaktojnë mënyrën e mbajtjes së kontabilitetit dhe të përgatitjes e paraqitjes së pasqyrave financiare në sektorin publik, të cilat përfshijnë standarde, udhëzime, manuale, plan llogarish, rregulla të harmonizuara pjesërisht ose plotësisht me standardet ndërkombëtare të kontabilitetit për sektorin publik, në përputhje me kontekstin vendas.

· “Standardet Ndërkombëtare të Kontabilitetit të Sektorit Publik” (SNKSP) - janë standarde të përgatitura dhe publikuara nga Bordi i Standardeve Ndërkombëtare të Kontabilitetit për Sektorin Publik, që përcaktojnë parimet dhe kërkesat për raportimin financiar të qeverive dhe njësive të tjera publike.

· “Kontabiliteti në bazë të të drejtave dhe detyrimeve të konstatuara” - është metoda e kontabilitetit sipas së cilës transaksionet dhe ngjarjet regjistrohen dhe paraqiten në çastin e ndodhjes së tyre, pavarësisht nga momenti i arkëtimit ose pagesës së shumave përkatëse.

· “Njësi kontrolluese” – entiteti që ka fuqinë të ndikojë në politikat financiare dhe operacionale të një njësie tjetër;

· “Njësi e kontrolluar” – entiteti që është nën kontrollin e një tjetri;

· “Kontroll” – aftësia për të ndikuar në përfitimet që burojnë nga përfshirja me një njësi tjetër (bazuar në IPSAS 35).

Këto përkufizime janë thelbësore për përcaktimin e fushës së konsolidimit dhe për ndarjen e përgjegjësive. Neni gjithashtu harmonizon termat “sistem i thesarit”, “SIFQ” dhe “nëpunës autorizues /zbatues” me ligjet ekzistuese për menaxhimin financiar dhe kontrollin.

Neni 5 – Karakteristikat cilësore të informacionit financiar

Ky nen përcakton parimet themelore të raportimit financiar: përshtatshmëria, paraqitja me besnikëri, kuptueshmëria, korrektësia kohore, krahasueshmëria dhe verifikueshmëria, si dhe kufizimet e tyre (materialiteti, kosto-përfitimi, balancimi). Këto parime garantojnë që pasqyrat financiare të jenë të dobishme për përdoruesit dhe në përputhje me IPSAS 1.

KREU II – Rregullat për njohjen, matjen dhe regjistrimin kontabël (Nenet 6–15)

Këto nene rregullojnë mënyrën e mbajtjes së kontabilitetit, regjistrimit të transaksioneve, ruajtjes së dokumentacionit dhe përdorimit të planit të llogarive.

Neni 6 – Parimet e përgjithshme të regjistrimit kontabël

Neni 6 përcakton parimet e përgjithshme të regjistrimit kontabël se njësitë raportuese mbajnë regjistra kontabël të plotë, të saktë dhe të përditësuar, të cilët mbështesin informacionin e paraqitur në pasqyrat financiare dhe janë të gatshëm për procesin e konsolidimit financiar.

Regjistrimi i transaksioneve dhe ngjarjeve kryhet sipas metodës së të drejtave dhe detyrimeve të konstatuara, në momentin  e ndodhjes së tyre, pavarësisht nga arkëtimi ose pagesa e shumave përkatëse, referuar Standardeve Ndërkombëtare të Kontabilitetit të Sektorit Publik (në vijim SNKSP).

Regjistrimi kontabël kryhet në mënyrë kronologjike dhe sistematike, duke përdorur metodën e regjistrimit të dyfishtë.

Neni 7 përcakton dokumentacionin justifikues dhe kontabël se çdo regjistrim kontabël mbështetet në dokumentacion justifikues, i cili siguron që informacioni i regjistruar është i plotë, i saktë dhe i verifikueshëm, duke përfaqësuar me besnikëri veprimin financiar përkatës.
Dokumentacioni justifikues përfshin dokumente në formë shkresore ose elektronike, të cilat përshkruajnë me qartësi dhe saktësi natyrën, përmbajtjen dhe kontekstin e transaksionit. Çdo dokument justifikues përmban të dhëna të identifikueshme që sigurojnë gjurmueshmërinë dhe vlefshmërinë e tij kontabël, si origjina, natyra, data, vendi, objekti, sasia, vlera, identiteti i palëve të përfshira dhe çdo informacion tjetër që i jep dokumentit fuqi provuese.

Në nenin 8 përcaktohet se regjistrat kontabël, librat dhe pasqyrat financiare mbahen dhe paraqiten në gjuhën shqipe. Monedha e paraqitjes, me të cilën përgatiten pasqyrat financiare është, si rregull,  monedha zyrtare e Republikës së Shqipërisë, përveç rasteve kur përcaktohet ndryshe me udhëzim të ministrit përgjegjës për financat. 

Në nenin 9 përacaktohet plani i llogarive kontabël, ku ministri përgjegjës për financat, me udhëzim, miraton dhe përditëson planin e llogarive kontabël, i cili është i detyrueshëm për të gjitha njësitë raportuese të përcaktuara në këtë ligj.

 Plani i llogarive kontabël:

a) strukturohet në mënyrë të tillë që siguron regjistrimin e saktë të transaksioneve kontabël sipas klasifikimeve funksionale, ekonomike dhe administrative;

b) është i harmonizuar me klasifikimin buxhetor dhe me kuadrin rregullator të kontabilitetit për sektorin publik;

c) përcakton përmbajtjen ekonomike dhe përdorimin e çdo llogarie për qëllime të raportimit financiar dhe të  konsolidimit.

Përdorimi i planit të llogarive kontabël është i detyrueshëm për të gjitha transaksionet kontabël të regjistruara në sistemet e kontabilitetit të njësive të sektorit publik, në përputhje me kriteret dhe rregullat e percaktuara me udhëzim të ministrit përgjegjës për financat.
Në nenin 10 përcaktohet mbajtja e kontabilitetit dhe sistemi i informacionit financiar ku llogaritë dhe të dhënat kontabël mbahen manualisht ose nëpërmjet një sistemi të integruar të informacionit financiar, i cili duhet të sigurojë përpunimin dhe ruajtjen e të dhënave me saktësi, integritet, siguri, gjurmueshmëri dhe aksesueshmëri, dhe të jetë i aftë të prodhojë të dhëna kontabël, libra dhe pasqyra financiare. 

Kur llogaritë mbahen nëpërmjet sistemeve të kompjuterizuara, procedurat për përdorimin, funksionimin dhe sigurinë e tyre përcaktohen dhe dokumentohen në manuale funksionale, teknike dhe përdorimi, duke garantuar gjenerimin e informacionit, të plotë, të saktë, dhe të mbrojtur nga ndërhyrjet e paautorizuara, për qëllime të  raportimit financiar dhe të auditimit.

Sistemi Informatik Financiar i Qeverisë përdoret për kontabilitetin dhe raportimin e transaksioneve financiare të njësive publike, në përputhje me kriteret dhe rregullat e përcaktuara me udhëzim të ministrit përgjegjës për financat.
Në nenin 11 përcaktohet se njësitë raportuese janë të detyruara të ruajnë dokumentacionin justifikues dhe kontabël në një formë që garanton integritetin, sigurinë, besueshmërinë dhe aksesin e vazhdueshëm gjatë gjithë periudhës së ruajtjes.

Dokumentacioni mund të ruhet në formë fizike dhe/ ose elektronike, me kusht që të sigurohet vërtetësia, gjurmueshmëria dhe ruajtja e përmbajtjes, në përputhje me kriteret dhe rregullat e përcaktuara me udhëzim të ministrit përgjegjës për financat.

Dokumentacioni ruhet për një periudhë jo më të shkurtër se dhjetë (10) vjet nga përfundimi i periudhës kontabël përkatëse, përveç rasteve kur parashikohet ndryshe në akte të tjera rregullatore në fuqi. 

Në nenin 12 përcaktohet se kohëzgjatja e periudhës raportuese është 12 (dymbëdhjetë) muaj. Periudha raportuese fillon në datën 1 janar dhe përfundon në datën 31 dhjetor të vitit përkatës. 

Në nenin 13 përcaktohet se aktivet, detyrimet, të ardhurat dhe shpenzimet maten dhe regjistrohen në pasqyrat financiare në përputhje me bazat e matjes të përcaktuara në Rregullat e Kontabilitetit Publik. Matja fillestare bëhet me koston e transaksionit ose vlerën e drejtë, ndërsa matja e mëpasshme bazohet në koston historike, vlerën e drejtë, koston e zëvendësimit, vlerën aktuale ose vlerën në përdorim. 

Zgjedhja e bazës së matjes kryhet duke marrë në konsideratë aftësinë e saj për të përmbushur qëllimin e raportimit dhe karakteristikat cilësore të informacionit financiar. E njëjta bazë matjeje mund të mos jetë e përshtatshme për matjen fillestare dhe matjen e mëpasshme. 

Në nenin 14 përcaktohet se të ardhurat njihen kur plotësohen kushtet e mëposhtme:

a) njësia ka marrë kontrollin mbi një burim që përmbush përkufizimin e një aktivi;

b) është e mundur që do të ndodhin përfitime ekonomike ose shërbime potenciale që rrjedhin nga burimi i marrë; 

c) burimi ka një vlerë që mund të matet në mënyrë të besueshme.  

Të ardhurat maten, në parim, me vlerën nominale të aktiveve të marra ose që priten të merren dhe mund të jenë me natyrë monetare ose jo-monetare, në përputhje me parimet e matjes.

Shpenzimet njihen kur:

a) njësia humbet kontrollin mbi një burim që përmbush përkufizimin e një aktivi; ose

b) lind një detyrim që përmbush përkufizimin e një detyrimi;

Në të dyja rastet, është e mundur që të ketë një fluks dalës të burimeve me përfitime ekonomike ose shërbime potenciale dhe shuma mund të matet në mënyrë të besueshme.

Të ardhurat dhe shpenzimet regjistrohen dhe klasifikohen në përputhje me politikat kontabël dhe rregullat e përcaktuara me udhëzim të ministrit përgjegjës për financat. 

Në nenin 15 përcaktohet se çdo njësi raportuese harton dhe mirëmban një regjistër të plotë dhe të saktë të aktiveve dhe detyrimeve të saj.
Njësitë raportuese janë të detyruara të kryejnë, të paktën një herë gjatë vitit raportues, inventarizimin e aktiveve dhe detyrimeve, për të kontrolluar ekzistencën, vlerësimin dhe përputhjen e tyre me të dhënat kontabël. Diferencat e konstatuara gjatë inventarizimit analizohen, dokumentohen dhe pasqyrohen në regjistrat kontabël dhe në pasqyrat financiare, në përputhje me legjislacionin në fuqi. Procesi i inventarizimit dokumentohet në mënyrë të plotë, të saktë dhe të verifikueshme.
Organi drejtues i njësisë raportuese mban përgjegjësi për procedurat e ndjekura për inventarizimin, duke siguruar që elementet e aktiveve dhe detyrimeve të paraqiten me vërtetësi dhe besueshmëri në pasqyrat financiare.

KREU III – Pasqyrat financiare dhe konsolidimi (Nenet 16–22)

Nenet 16–19 – Pasqyrat financiare individuale dhe publikimi

Këto nene përcaktojnë strukturën dhe përbërjen e pasqyrave financiare. 
Neni 16 përcakton se pasqyrat financiare hartohen dhe paraqiten në mënyrë të qartë, në përputhje me këtë ligj dhe Rregullat e Kontabilitetit Publik. Ato duhet të paraqesin me vërtetësi dhe besueshmëri pozicionin financiar, performancën financiare, ndryshimet në aktivet neto kapitalin dhe flukset e mjeteve monetare të njësive raportuese të sektorit publik. Pasqyrat financiare, sipas këtij ligji, përfshijnë pasqyrat financiare individuale dhe pasqyrat financiare të konsoliduara të njësive publike.

Neni 17 përcakton se njësitë raportuese përgatisin dhe paraqesin Raporte Financiare me Qëllim të Përgjithshëm (RFQP), të cilat përmbajnë, si minimum: pasqyrën e pozicionit financiar, pasqyrën e performancës financiare, pasqyrën e ndryshimeve në kapitalin neto, pasqyrën e flukseve monetare, pasqyrën e krahasimit buxhetor, kur është e zbatueshme, shënimet shpjeguese, përfshirë përmbledhjen e politikave kontabël dhe informacione të tjera sqaruese.
Neni 18 përcakton se pasqyrat financiare përgatiten nga nëpunësi zbatues dhe miratohen nga nëpunësi autorizues i njësisë raportuese. Pasqyrat financiare individuale dorëzohen tek njësia kontrolluese dhe në degët respektive të thesarit. Pasqyrat financiare të konsoliduara dorëzohen në ministrinë përgjegjëse për financat brenda afateve të përcaktuara në nenin 20 të këtij ligji.
Neni 19 parashikon se pas miratimit, çdo njësi raportuese publikon pasqyrat financiare vjetore individuale dhe/ose të konsoliduara të shoqëruara, sipas rastit, me raportin e auditimit përkatës. Publikimi bëhet në faqen zyrtare të njësisë raportuese, jo më vonë se 6 muaj nga data e raportimit. Ministri përgjegjës për financat përcakton me udhëzim kriteret dhe afatet për mënyrën e publikimit te pasqyrave financiare vjetore dhe dokumentet shoqëruese.
Nenet 20–22 – Konsolidimi financiar

Ky grup nenesh përbën bërthamën e reformës kontabël. 
Neni 20 përcakton se konsolidimi i pasqyrave financiare është përgatitja e një seti të vetëm pasqyrash financiare që paraqet, si një njësi e vetme, operacionet, aktivet, detyrimet, të ardhurat dhe shpenzimet e njësive raportuese të sektorit publik që përfshihen brenda fushës së konsolidimit. Pasqyrat financiare të konsoliduara të një njësie publike përfshijnë organin qendror të njësisë, i konsideruar si njësi kontrolluese, të gjitha njësitë e kontrolluara nga njësia raportuese konsoliduese, pavarësisht formës së tyre juridike, sipas përkufizimit të dhënë në nenin 4 pika 8 të këtij ligji dhe kritereve të kontrollit të përcaktuara me udhëzim të ministrit përgjegjës për financat.

Një njësi publike mund të ketë dy nivele konsolidimi të pasqyrave financiare, kur ekzistojnë disa nivele të njësive të kontrolluara. Pasqyrat financiare individuale dorëzohen brenda muajit shkurt, ndërsa pasqyrat financiare të konsoliduara dorëzohen brenda datës 30 prill të vitit financiar pasardhës.
Neni 21 përcakton se ministria përgjegjëse për financat përgatit informacionin financiar të konsoliduar të qeverisjes qendrore, në përputhje me Rregullat e Kontabilitetit Publik dhe udhëzimin e ministrit përgjegjës për financat, dhe e paraqet për miratim në Këshillin e Ministrave, brenda datës 30 qershor të vitit pasardhës. Informacioni financiar i konsoliduar i qeverisjes qendrore përfshin pasqyrën e pozicionit financiar, pasqyrën e performancës financiare, shënime shpjeguese mbi bazat dhe përbërjen e informacionit financiar të konsoliduar. Informacioni financiar i konsoliduar mund të shoqërohet, sipas rastit, me tregues analitikë dhe tabela përmbledhëse të krahasimit ndër vite.
Neni 22 përcakton se çdo njësi raportuese dorëzon të dhënat e nevojshme për konsolidim në përputhje me formatin dhe strukturën e përcaktuar me udhëzim të ministrit përgjegjës për financat, duke respektuar planin kontabël të llogarive dhe kërkesat e tjera për raportim financiar.

Ministri përgjegjës për financat miraton me udhëzim kuadrin rregullator për konsolidimin e informacionit financiar, i cili përfshin, të paktën:

a) kriteret për përfshirjen ose përjashtimin e njësive në konsolidim, bazuar në parimin e kontrollit;

b) metodat për eliminimin e transaksioneve si dhe llogaritë kontabël respektive, balancat e të cilave duhet të eleminohen ndërmjet njësive të konsoliduara;

c) mënyrën e trajtimit kontabël të pjesëmarrjeve në njësi të përbashkëta apo të lidhura;

ç) rregullat për thjeshtimin e konsolidimit në struktura me disa nivele kontrolli;

d) formatin, përmbajtjen dhe procedurat për realizimin e konsolidimit;

dh) afatet dhe procedurat për përgatitjen, dorëzimin dhe kontrollin e të dhënave.
KREU IV – Strukturat dhe përgjegjësitë institucionale (Nenet 23–27)

Në nenin 23 përcaktohet se çdo njësi raportuese vendos dhe zbaton sisteme të përshtatshme dhe të qëndrueshme të kontrollit të brendshëm financiar, në përputhje me legjislacionin në fuqi, të cilat garantojnë autorizimin, dokumentimin, regjistrimin dhe raportimin e saktë të transaksioneve, si dhe përdorimin efektiv, efikas dhe të ligjshëm të fondeve publike. 

Pasqyrat financiare të konsoliduara të përgatitura në përputhje me këtë ligj dhe akteve nënligjore në zbatim të tij, i nënshtrohen auditimit të jashtëm vjetor, ndërsa njësitë raportuese detyrohen të sigurojnë akses të plotë për audituesit në dokumentacionin financiar, sistemet e informacionit dhe personelin përgjegjës, në mbështetje të misionit të auditimit.

Në nenin 24 përcaktohet se funksionet financiare dhe mbajtja e kontabilitetit në njësitë publike ushtrohen në përputhje me këtë ligj, Rregullat e Kontabilitetit Publik dhe legjislacionin në fuqi për menaxhimin financiar dhe kontrollin, duke siguruar përdorimin e ligjshëm, efikas, efektiv dhe të qëndrueshëm të burimeve publike, si dhe paraqitjen me besnikëri të informacionit financiar.

Në nenin 25 përcaktohet se njësia raportuese është përgjegjëse për:

a) mbajtjen e llogarive kontabël sipas parimeve dhe metodave të përcaktuara në këtë ligj;

b) përgatitjen me saktësi, në kohë dhe në formatin e kërkuar të pasqyrave financiare;

c) dorëzimin e pasqyrave financiare dhe informacionit plotësues pranë ministrisë përgjegjëse për financat brenda afateve të përcaktuara në këtë ligj;

ç) bashkëpunimin e plotë me autoritetet përgjegjëse për konsolidimin e pasqyrave financiare;

d) ruajtjen dhe arkivimin e dokumentacionit justifikues dhe kontabël, sipas kërkesave ligjore.

Njësitë e sektorit publik që kanë njësi varësie ose njësi të kontrolluara janë përgjegjëse për mbledhjen, verifikimin dhe konsolidimin e informacionit financiar të këtyre njësive dhe përfshirjen e tij në raportimet e tyre, në përputhje me kërkesat e këtij ligji dhe aktet nënligjore në zbatim të tij.

Në nenin 26 përcaktohet se njësia raportuese organizon funksionet financiare dhe të kontabilitetit  duke respektuar parimin e ndarjes së detyrave dhe kontrollit të dyfishtë, në përputhje me legjislacionin për menaxhimin financiar dhe kontrollin. 

Organizimi i këtyre funksioneve siguron që asnjë person i vetëm të mos ketë kontroll të plotë mbi një transaksion financiar, duke garantuar ndarje të qartë ndërmjet funksioneve të autorizimit, ekzekutimit, kontabilizimit dhe raportimit.

Njësitë kontrolluese duhet të ushtrojnë funksion mbikëqyrës ndaj të gjitha njësive të kontrolluara lidhur me administrimin e rrezikut, monitorimin e pajtueshmërisë dhe përgatitjes së pasqyrave financiare individuale.

Neni 27 – Roli i Ministrisë së Financave

Ky nen parashikon se Ministria e Financave përcaktohet si autoriteti qendror kompetent për politikat e kontabilitetit publik dhe ushtron funksione në tri fusha kryesore:

· Normative: miratimi i Rregullave të Kontabilitetit Publik, Plani Publik i Llogarive, formatet e pasqyrave financiare;

· Teknike: zhvillimi dhe administrimi i sistemeve të integruara elektronike (SIFQ);

· Kapacitetet njerëzore: organizimi i programeve të trajnimit të kontabilistëve të sektorit publik.

Në afatgjatë, MF duhet të garantojë zhvillimin e një programi të qëndrueshëm të formimit profesional, në bashkëpunim me ASPA dhe institucionet akademike, për të garantuar kompetencë dhe qëndrueshmëri në zbatimin e kontabilitetit publik.

Neni 28 – Komiteti Këshillues për Kontabilitetin dhe Raportimin Financiar në Sektorin Publik
Ky nen përcakton se pranë ministrisë përgjegjëse për financat krijohet Komiteti Këshillimor për Kontabilitetin dhe Raportimin Financiar në Sektorin Publik, si një organ teknik ndërinstitucional me funksion këshillimor për çështjet që lidhen me zhvillimin, përditësimin dhe mbikëqyrjen e politikave të kontabilitetit dhe raportimit financiar në sektorin publik.
Komiteti ka për qëllim të sigurojë përputhshmëri me rregullat dhe standardet e kontabilitetit në sektorin publik, të promovojë përmirësimin e praktikave kombëtare, si dhe të nxisë harmonizimin me parimet e qeverisjes së mirë financiare. Kjo strukturë është analoge me organet këshilluese pranë ministrive të financave në vendet e BE-së dhe garanton vazhdimësi teknike në reformën e kontabilitetit publik.
KREU V – Mbikëqyrja, shkeljet dhe masat (Nenet 29–30)

Në nenin 29 përcaktohet se ministria përgjegjëse për financat është institucioni përgjegjës për mbikëqyrjen e zbatimit të këtij ligji dhe të akteve nënligjore të nxjerra në zbatim të tij. Ajo siguron përputhjen e praktikave kontabël të njësive publike me Rregullat e Kontabilitetit Publik.

Në nenin 30 përcaktohet se mosrespektimi i dispozitave të këtij ligji, ose i akteve nënligjore të nxjerra për zbatimin e tij, përbën shkelje që mund të sjellë përgjegjësi institucionale dhe /ose individuale, në përputhje me shkallën e cënimit dhe pasojave të shkaktuara. Përgjegjës për shkeljet mund të jenë nëpunësit civilë dhe punonjësit e tjerë të përfshirë në menaxhimin, regjistrimin ose raportimin financiar, përfshirë nëpunësin autorizues dhe nëpunësin zbatues, kur me veprime ose mosveprime cenojnë integritetin e informacionit financiar ose zbatimin e ligjit.

Çdo shkelje e detyrimeve të përcaktuara në këtë ligj, kur nuk përbën vepër penale, përbën kundërvajtje administrative dhe dënohet me gjobë, si më poshtë:

a) kur organi drejtues i njësisë raportuese nuk ndjek procedurat përkatëse të procesit të inventarizimit, sipas nenit 15 të këtij ligji, nëpunësi i parë autorizues merr masë administrative,  ose me gjobë në masën 1-3 paga mujore.  

b) kur nëpunësi zbatues i njësisë së qeverisjes së përgjithshme kryen regjistrime në kontabilitet, pa dokumentacionin ligjor justifikues për ngjarjet dhe transaksionet ekonomike, sipas nenit 7 të këtij ligji, nëpunësi i parë autorizues merr masë administrative ose me gjobë në masën 1-3 paga mujore.

c) kur nëpunësi autorizues dhe/ose nëpunësi zbatues i njësisë së sektorit publik nuk përmbushin detyrimet për përgatitjen, miratimin, dorëzimin dhe publikimin e pasqyrave financiare individuale dhe të konsoliduara, sipas nenit 18, 19 dhe 20 të këtij ligji, nëpunësi i parë autorizues merr  me masë administrative ose me gjobë në masën 1-3 paga mujore.  

Masat merren në funksion të natyrës së shkeljes, nivelit të përgjegjësisë, përsëritjes dhe dëmit të shkaktuar, si dhe në përputhje me standardet e një procesi të drejtë administrativ.
KREU VI – Dispozitat kalimtare (Nenet 31–32)

Neni 31 – Aktet nënligjore

Ky nen përcakton detyrimin e MF-së që, brenda 12 muajve nga hyrja në fuqi e ligjit, të miratojë aktet nënligjore të nevojshme, përfshirë: përgatitjen dhe miratimin e udhëzimit mbi metodologjinë në fushën e kontabilitetit publik, që përmban politikat dhe rregullat e kontabilitetit, klasifikimet dhe standardet kontabël, procedurat e regjistrimeve kontabël sipas natyrës së ngjarjeve financiare, me udhëzim përcaktohen gjithashtu procedurat dhe metodologjia e hollësishme për inventarizimin, kriteret dhe afatet për mënyrën e publikimit te pasqyrave financiare vjetore dhe dokumentet shoqëruese. Ky nen siguron zbatueshmërinë e menjëhershme të ligjit përmes kuadrit nënligjor të detajuar.
Neni 32 – Dispozitat kalimtare

Neni parashikon periudhën tranzitore për zbatimin e ligjit, konretisht përcaktohet se dispozitat e këtij ligji për raportimin financiar mbi bazën e të drejtave dhe detyrimeve të konstatuara zbatohen në mënyrë të fazuar, brenda një periudhe tranzitore që nuk mund të zgjasë më shumë se 3 vite nga hyrja në fuqi e këtij ligji.

Këshilli i Ministrave, në zbatim të pikës 1 të këtij neni, miraton Planin Kombëtar të Tranzicionit të Kontabilitetit të Sektorit Publik drejt Kontabilitetit me Baza të Drejtash dhe Detyrimesh të Konstatuara, duke përcaktuar fazat e zbatimit, raportimit, afatet dhe fazimin sipas niveleve të qeverisjes dhe kategorive të njësive publike. Në kuadër të këtij plani: 
a) Lejohet përdorimi i përkohshëm i kontabilitetit me bazë monetare, për elemente të caktuara, sipas përcaktimeve të ministrisë përgjegjëse për financat.

b) Kryhet identifikimi, vlerësimi dhe regjistrimi fillestar i aktiveve, detyrimeve të mundshme dhe angazhimeve të tjera që nuk janë të përfshira ende në sistemin ekzistues kontabël.

c) Realizohet trajnimi i personelit të financës, si dhe përshtatja e sistemeve të informacionit që disponojnë njësitë publike për të mundësuar regjistrimet kontabël me bazë rritëse.

3. Gjatë periudhës kalimtare njësitë publike raportojnë periodikisht progresin e zbatimit të këtij ligji pranë ministrisë përgjegjëse për financat.

Neni 33 – Hyrja në fuqi dhe shfuqizime
Ky ligj hyn në fuqi 12 muaj pas botimit në Fletoren Zyrtare. Me hyrjen në fuqi të këtij ligji, shfuqizohen të gjitha aktet nënligjore dhe çdo dispozitë tjetër ligjore që bie në kundërshtim me këtë ligj.

Aktet nënligjore ekzistuese që rregullojnë fushën e kontabilitetit publik, për aq sa nuk bien në kundërshtim me këtë ligj, vazhdojnë të zbatohen deri në miratimin e akteve të reja nënligjore në zbatim të këtij ligji.

VII. INSTITUCIONET DHE ORGANET QË NGARKOHEN ME ZBATIMIN E PROJEKT-AKTIT
Ky ligj zbatohet nga të gjithë entitetet që kryejnë funksione publike dhe që kanë detyrimin të mbajnë kontabilitet dhe të raportojnë pasqyra financiare në Republikën e Shqipërisë. Ligji rregullon raportimin e pasqyrave financiare vjetore, individuale dhe të konsoliduara, organizimin dhe përcaktimin e përgjegjësive për mbajtjen, përgatitjen dhe paraqitjen e këtyre pasqyrave, përsa i përket sektorit publik. Për këtë arsye, për zbatimin e këtij ligji ngarkohen njësitë e qeverisjes qendrore që përfshijnë institucionet e pushtetit ekzekutiv, legjislativ dhe gjyqësor, si dhe njësitë e kontrolluara prej tyre, të krijuara me Kushtetutë, me ligj ose me vendim të Këshillit të Ministrave. Njësitë e vetëqeverisjes vendore që përfshijnë njësitë e niveleve të ndryshme të qeverisjes vendore, si dhe njësitë e kontrolluara prej tyre, të krijuara me Kushtetutë ose me ligj. Njësitë e fondeve speciale që përfshijnë entitetet e krijuara me ligj ose me akt nënligjor, si dhe njësitë e kontrolluara prej tyre. Gjithashtu ky ligj zbatohet edhe nga institucionet publike jofitimprurëse, autoritetet dhe institucionet publike autonome me të ardhura vetjake, njësitë e menaxhimit të projekteve të financuara nga ndihma ose kreditë e huaja, si dhe çdo entitet tjetër që menaxhon fonde publike dhe që financohet, kontrollohet ose mbikëqyret nga qeverisja qendrore apo vendore, ose që përcaktohet me akt nënligjor si pjesë e sektorit publik për qëllime të raportimit financiar. 
VIII. MINISTRITË, INSTITUCIONET DHE PERSONAT DHE QË KANË KONTRIBUAR NË HARTIMIN E PROJEKT-AKTIT

Hartimi i projektligjit “Për kontabilitetin në sektorin publik”, është kryer nga Ministria e Financave në bashkëpunim me Bankën Botërore, nëpërmjet rekomandimeve dhe komenteve të dhëna gjatë të gjitha fazave të hartimit të këtij projektligji. Projektligji do të dërgohet për mendim pranë Ministrisë së Drejtësisë si dhe do të publikohet në regjistrin publik për konsultim publik.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektligj nuk ka efekte financiare në buxhetin e shtetit.

